
KHUTBAH JUMAAT

Tajuk:

“DIRGAHAYU TUANKU:
RAJA DIKASIHI, NEGARA DIBERKATI”

(KHAS SEMPENA SAMBUTAN HARI KEPUTERAAN KEBAWAH DULI YANG MAHA MULIA
SERI PADUKA BAGINDA YANG DI-PERTUAN AGONG KE-XVII)

Muslimin yang dirahmati Allah SWT sekalian,

I An-Nisa’: 59.
2 Ali-‘Imran; 102.

Saya menyeru agar kita bersama-sama meningkatkan ketagwaan
kita kepada Allah SWT dengan melaksanakan segala perintah dan
meninggalkan segala perkara yang dilarang-Nya. Semoga kita semua
diberikan kebahagiaan dan kejayaan di dunia dan akhirat. Para jemaah
diingatkan supaya jangan bermain dengan telefon bimbit ketika khutbah

disampaikan.

Bersempena Hari Keputeraan Kebawah Duli Yang Maha Mulia Seri
Paduka Baginda Yang di-Pertuan Agong Sultan Ibrahim, pada hari ini
mimbar akan membicarakan khutbah bertajuk “DIRGAHAYU TUANKU:
RAJA DIKASIHI, NEGARA DIBERKATI”.

Hadirin Jumaat yang dirahmati Allah SWT,

Malaysia adalah sebuah negara yang unik dan bertuah. Kita
mempunyai sistem Raja Berperlembagaan dan Demokrasi Berparlimen.
Sistem ini menzahirkan hikmah dalam tadbir urus negara, berteraskan adat,
undang-undang dan nilai-nilai Islam. Islam menyanjung tinggi institusi
kepimpinan yang adil dan berintegriti apatah lagi kepimpinan yang bersikap
rahmah terhadap seluruh warganya. Dalam sejarah Islam, kita dapat lihat
bagaimana Khalifah Umar bin Abdul Aziz mentadbir rakyatnya dengan
penuh kasih sayang dan keadilan. Bahkan Rasulullah SAW sendiri telah
menunjukkan satu contoh kepimpinan yang terbaik yang boleh dijadikan

panduan dan teladan.

Demikian jugalah amanah yang digalas oleh Seri Paduka Baginda
Yang di-Pertuan Agong, bukan sekadar lambang tetapi Baginda merupakan
pemelihara agama, penyatu bangsa, dan pengaman negara. Dalam konteks
Malaysia, Seri Paduka Baginda Yang di-Pertuan Agong berperanan sebagai

Ketua Utama Negara, serta Ketua Agama Islam bagi Pulau Pinang, Melaka,

Sabah, Sarawak dan Wilayah Persekutuan. Institusi Yang di-Pertuan Agong
bukan sekadar tradisi, tetapi pemegang amanah Allah sebagai ketua negara.
Peranan Raja berdiri atas konsep “Ulil Amri” (orang yang berkuasa) yang

wajib ditaati selagimana tidak bertentangan dengan perintah syarak.
Hadirin Jumaat yang dirahmati Allah SWT,

Hubungan antara rakyat dan Raja dalam Islam diikat dengan rasa
hormat, taat dan doa antara satu sama lain. Rakyat perlu menumpahkan taat
setia kepada Raja dan negara sesuai dengan lafaz ikrar Rukun Negara.
Kesetiaan kepada Raja bukan sekadar budaya, tetapi tuntutan agama
sepertimana yang dinyatakan melalui firman Allah SWT dalam Surah An-

Nisa’ ayat 59 di awal khutbah yang bermaksud:

“Wahai orang-orang yang beriman! taatilah Allah dan taatilah Rasul
(Muhammad) serta "Ulil-Amri" (orang yang berkuasa) dalam kalangan kamu!
Kemudian, jika kamu berbeza pendapat (berselisihan) dalam sesuatu
perkara, maka kembalikanlah kepada (kitab) Allah (al-Quran) dan Rasul-Nya
(sunahnya) jika kamu benar-benar beriman kepada Allah dan hari akhirat.
Yang demikian itu adalah lebih baik (bagimu) dan lebih elok pula

kesudahannya’.

Tuntutan saling mendoakan antara Raja (pemimpin) dan rakyat
merupakan salah satu prinsip penting dalam Islam yang menekankan
hubungan harmoni dan saling menghormati demi kebaikan dan
kesejahteraan kedua-duanya. Hubungan ini sudah tentu terbina atas dasar

kasih sayang, keadilan, dan ketaatan kepada Allah SWT.

Mendoakan kesejahteraan pemerintah juga merupakan suatu galakan.
Hadis yang diriwayatkan daripada ‘Auf bin Malik Radhiallahuanhu bahawa
Rasulullah SAW bersabda:




e o it st o il i
#&ale Gty

“‘Sebaik-baik pemimpin kamu ialah mereka yang kamu cintai dan
mereka mencintai kamu. Kamu mendoakan kebaikan untuk mereka dan

mereka mendoakan kebaikan untuk kamu.”

(Riwayat Imam Muslim).

Hubungan saling mendoakan ini mencerminkan ikatan yang erat
antara pemimpin dan rakyat. Hal ini selari dengan konsep "ukhuwah
Islamiah" yang menekankan kasih sayang dan kerjasama dalam masyarakat
Islam. Inilah model ideal hubungan antara pemerintah dan rakyat iaitu saling

menyayangi dan saling mendoakan kebaikan antara satu sama lain.
Hadirin Jumaat sekalian,

Sebagai rakyat yang mementingkan keharmonian dan kesejahteraan,
adalah wajib bagi kita menumpahkan sepenuh taat setia kepada kepimpinan
Seri Paduka Baginda Yang di-Pertuan Agong bagi memastikan segala
agenda pentadbiran dan kemakmuran dapat dicapai. Kita juga pastinya
menginginkan Negara ini berkembang pesat dalam keadaan seluruh rakyat
hidup bahagia dan harmoni. Maka sepatutnya kita bersama-sama
memelihara keamanan dan kesatuan yang telah terbina dan meninggalkan
sebarang usaha negatif yang berhasrat merosakkan keharmonian ini.
Semoga di bawah pemerintahan Seri Paduka Baginda Yang di-Pertuan
Agong Sultan Ibrahim, ikrar Rukun Negara iaitu kepercayaan kepada Tuhan,

kesetiaan kepada Raja dan Negara, keluhuran perlembagaan, kedaulatan

undang-undang, kesopanan dan kesusilaan akan terus kukuh setia dalam

sanubari setiap rakyat Malaysia semuanya.

Akhirnya, marilah kita mendoakan kesejahteraan, perlindungan dan
Riayah buat Seri Paduka Baginda Yang di-Pertuan Agong Sultan Ibrahim
agar Baginda dapat menjalankan amanahnya dengan sempurna. Kita tahu
bahawa amanah yang dipikul bukanlah suatu perkara yang ringan bahkan ia
menjadi pertanggungjawaban di akhirat kelak. Dan kita sebagai rakyat juga
di akhirat nanti pasti akan dipersoalkan tentang ketaatan sebagai rakyat,

sama ada sudah dilaksanakan atau belum.

Hadirin Jumaat yang dirahmati Allah SWT,

Mengakhiri khutbah pada hari ini, beberapa intipati yang boleh kita

ambil sebagai pedoman:

1. Islam menyanjung tinggi institusi kepimpinan apatah lagi yang
dijalankan secara adil, berintegriti dan bersikap rahmah terhadap seluruh
warganya.

2. Kesetiaan kepada Raja bukan sekadar budaya, tetapi tuntutan
agama yang dirakam dalam al-Quran.

3.  Tuntutan saling mendoakan di antara Raja (pemimpin) dan rakyat
merupakan salah satu prinsip penting dalam Islam bagi mewujudkan

ukhuwah Islamiyah dan kasih sayang antara satu sama lain.

Dirgahayu Tuanku! Khatib dan seluruh rakyat dengan penuh hormat
dan takzim merafak sembah menjunjung kasih atas kepimpinan Tuanku
yang berjiwa rakyat. Khatib dan rakyat sekalian mendoakan semoga Allah

SWT terus melimpahkan keberkatan usia, kesihatan yang sempurna, serta

taufik dan hidayah kepada Tuanku dalam memayungi rakyat serta
memelihara kedaulatan negara tercinta ini. Daulat Tuanku!

“laitu mereka (umat Islam) yang jika Kami berikan mereka kekuasaan
memerintah di bumi nescaya mereka mendirikan solat serta memberi zakat,
dan mereka menyuruh berbuat kebaikan serta melarang dari melakukan
kejahatan dan perkara yang mungkar. Dan (ingatlah) bagi Allah jualah

kesudahan segala urusan’.
(Surah al-Hajj: 41).

3 Al-Ahzab: 56.

Ya Allah! Rahmatilah dan peliharalah para jemaah haji yang menjadi
tetamu Allah (Duyufurrahman) pada tahun ini. Hindarilah mereka daripada
segala kesulitan dan kepayahan, sepanjang keberadaan mereka di bumi
Mekah dan Madinah.

Ya Allah! Jadikanlah ibadah haji mereka ibadah haji yang mabrur, sa’i
mereka sa’i yang diterima, dosa mereka dosa yang diampun, perbelanjaan
mereka perbelanjaan yang tidak merugikan, wukuf mereka wukuf yang

penuh keinsafan, dan kembalikanlah mereka ke tanah air dalam keadaan

selamat, sihat wal afiat serta dipenuhi keberkatan.

Ya Allah! Jadikanlah kami antara hamba-Mu yang menjaga amanah.
Kuatkan iman kami agar menjauhi perbuatan khianat serta jauhkan kami
termasuk dalam golongan yang mengabaikan tanggungjawab dan jauhi
negeri dan negara kami daripada kehancuran disebabkan perbuatan rasuah,
penyelewengan dan salah guna kuasa. Serahkan tanggungjawab memimpin
negara kami kepada hamba-Mu yang amanah dan jujur serta tegas lagi
berani menegakkan kebenaran dan melaksanakan keadilan berlandaskan
syariat. Jadikanlah Ya Allah masjid dan surau di Negeri Selangor rumah-

rumah-Mu yang aman, mempersatukan dan menjadi nadi kekuatan ummah.

Ya Allah! Lindungilah umat Islam dan Masjid Al-Agsa di Palestin.
Peliharalah mereka daripada kezaliman dan kejahatan, serta kurniakanlah

mereka ketabahan, kekuatan, dan kemenangan.

Ya Allah! kukuhkanlah akidah umat Islam di negeri ini, berteraskan
ajaran Ahli Sunnah Wal Jamaah yang berada di atas jalan Nabi Muhammad
SAW dan para sahabat Radiallahuanhum serta jauhkanlah kami daripada

segala fitnah yang boleh menggugat kesatuan dan perpaduan umat Islam.

4 Al-Furqan: 74.
5> Al-Bagarah: 201.
¢ Al-Nahl: 90.

